
BILA LAGI NAK INSAF?
(26 Februari 2021M/ 14 Rejab 1442H)

Sidang Jumaat Yang Dihormati Sekalian,

Khatib memperingatkan diri sendiri dan sidang Jumaat yang
dimuliakan, marilah bersama-sama Kkita tingkatkan ketakwaan
kepada Allah SWT dengan melaksanakan segala perintah-Nya
dan menjauhi segala tegahan-Nya. Sesungguhnya insan yang
bertakwa sahajalah yang akan beroleh kemenangan dan

kebahagiaan di dunia dan di akhirat.

Sebelum melanjutkan bicara, suka khatib memberi

peringatan. Marilah kita tinggalkan sejenak perbuatan lagha dan

bertentangan dengan sunnah serta adab iaitu tindakan yang
memesongkan perhatian daripada mendengar khutbah dan isi
kandungannya. Ini termasuklah perbuatan berbual-bual, tidur dan
bermain telefon bimbit. Mimbar pada hari ini akan mengutarakan

khutbah yang bertajuk: Bila Lagi Nak Insaf?
Sidang Jumaat yang Dimuliakan,

Di dunia ini terdapat dua golongan manusia. Pertama,
manusia yang berusaha menjadi yang terbaik di sisi Allah SWT
dengan melaksanakan semua perintah-Nya. Kedua, yang memilih
untuk melakukan kemungkaran. Pelbagai jenis maksiat dilakukan
dengan alasan hidup hanya sekali dan perlu berseronok sebelum
mati. Apa yang lebih menyedihkan, ada yang sudah berusia lanjut
namun masih hanyut dengan tipu daya dunia. Terhenjut-henjut,

terhoyong-hayang, umur lanjut, tak mahu sembahyang, .<u\ Saalg

Allan  SWT tidak menghalang hamba-Nya daripada
bergembira dan melakukan aktiviti yang menyeronokkan, namun
setiap aktiviti itu hendaklah mengikut panduan dan batasan ajaran
Islam. Apatah lagi bagi mereka yang telah mencecah usia lima,
enam atau tujuh puluhan. Jika tiada hasrat dalam hati untuk
berubah menjadi manusia yang baik, dibimbangi selama-lamanya
hidup dalam kemurkaan Allah. Hadis dari Abi Hurairah r.a. baginda
Nabi SAW bersabda:

Maksudnya: “Allah menghilangkan uzur kepada seseorang yang

ajalnya diakhirkan sehingga dia berumur enam puluh tahun.”
Sidang Jumaat Yang Dirahmati Allah,

Nafsu kadangkala menguasai akal manusia. Pepatah ‘rumah
kata pergi, kubur kata mari’ tidak membekas di jiwa. Sebaliknya
masih ada segelintir yang gemar melakukan aktiviti yang

melalaikan dan tidak berfaedah.

Mereka melayan kehendak nafsu tanpa mengira halal dan
haram. Bagi golongan muda pula, seolah terlupa bahawa mati
tidak mensyaratkan tua. Masih leka dengan aktiviti yang
melalaikan seperti menghabiskan masa dengan game atau
permainan dalam talian, bergaul bebas lelaki dan perempuan yang
bukan mahram hingga sanggup melakukan aktiviti yang tidak
bermoral. Walau dalam tempoh PKP, kes sebegini masih

dilaporkan berlaku.
Sidang Jumaat yang Berbahagia,

Marilah kita menjadi muslim dan mukmin yang lebih baik.
Berubahlah dan terus berubah ke arah kebaikan. Sekiranya
sebentar lagi sebaik kita melangkah keluar dari masijid ini,

ditakdirkan kita berhadapan dengan Malaikat Izrail, apakah boleh

kita meminta malaikat menunggu kita insaf dan bertaubat dahulu?
Sedangkan kita sedar bahawasanya balasan Allah SWT kepada
hamba-Nya yang berbuat maksuat amat pedih dan dahsyat. Tidak
mampu digambarkan dengan apa pun kalimah. Ayuh kita berhijrah
sebelum terlewat. Entah esok atau lusa maut menjemput. Hadis
daripada Abi Ya’la Syadad bin Aus, daripada Nabi SAW baginda

bersabda yang bermaksud:

“Orang yang mempersiapkan dirinya dan beramal untuk hari
setelah kematian, sedangkan orang yang lemah (imannya) adalah
orang yang jiwanya mengikuti hawa nafsu dan berangan-angan

kepada Allah SWT (bahawa Allah akan mengampuninya).”
£ Sl dilg) ol
Sidang Jumaat Yang Dirahmati Allah,

Bila lagi nak insaf? Tepuk dada tanyalah iman. Usahlah
sekadar memasang azam tanpa berbuat apa-apa. Carilah hidayah
Allah SWT kerana hidayah tidak akan datang begitu sahaja.
Sentiasa melazimi doa agar Allah SWT menetapkan hati kita di

atas petunjuk dan rahmat-Nya.

Mengakhiri khutbah pada hari ini, marilah kita merenung

kembali pengajaran khutbah, antaranya:

Pertama: Manusia merupakan makhluk yang termulia diciptakan
oleh Allah SWT dan mempunyai pelbagai sifat di dalam diri
mereka.

Kedua: Nafsu kadangkala menguasai akal fikiran hingga manusia
lalai daripada mengingati Allah SWT.

Ketiga: Masih belum terlambat untuk berubah. Selagi masih
bernyawa ruang dan peluang masih terbuka. Pohonlah
keampunan Allah SWT supaya hidup dan mati kita dalam iman

serta diakhiri hidup dalam Husnul Khatimah.

